
1. Жалпы жоболор

1.1. Жогорку кесиптик билим берүүнүн 750200 – Архитектуралык чөйрөнүн дизайны агыты боюнча Мамлекеттик билим берүү стандарты  “Билим берүү жөнүндө” Мыйзамга жана билим берүү чөйрөсүндөгү Кыргыз Республикасынын башка ченемдик укуктук актыларына ылайык Кыргыз Республикасынын Билим берүү жана илим министрлиги тарабынан иштелип чыкты жана Кыргыз Республикасынын Министрлер Кабинети аныктаган тартипте бекитилди.
Бул Мамлекеттик билим берүү стандартын аткаруу бакалаврларды даярдоо боюнча кесиптик билим берүү программаларды ишке ашыруучу бардык ЖОЖдор үчүн уюштуруучулук-укуктук формаларына карабастан милдеттүү болуп эсептелет. 

1.2. Терминдер, аныктамалар, белгилөөлөр, кыскартуулар (Жогорку кесиптик билим берүүнүн ушул мамлекеттик билим берүү стандартында пайдаланылган негизги терминдер жана аныктамалар көрсөтүлөт). 

Жогорку кесиптик билим берүүнүн ушул Мамлекеттик билим берүү стандартында "Билим берүү жөнүндө" Кыргыз Республикасынын Мыйзамына жана Кыргыз Республикасы жогорку кесиптик билим берүү жаатында белгиленген тартипте кабыл алган эл аралык келишимдерге ылайык терминдер жана аныктамалар пайдаланылат. 

- негизги билим берүү программасы - максаттарды, күтүлүүчү натыйжаларды, даярдоонун тийиштүү багыты боюнча билим берүү процессин ишке ашыруунун мазмунун жана уюштурулушун регламенттөөчү окуу-методикалык документтердин жыйындысы; 

- даярдоонун багыты - ар түрдүү профилдеги, фундаменталдуу даярдоонун жалпылыгы негизиндеги интеграцияланган жогорку кесиптик билимдүү кадрларды (адистерди, бакалаврларды жана магистрлерди) даярдоо үчүн билим берүү программаларынын жыйындысы; 

- профили - негизги билим берүү программасынын конкреттүү бир түргө багытталышы жана (же) кесиптик иш объектти;

- компетенттүүлүк - окуучунун билим берүү чөйрөсүндө анын белгилүү бир тармакта натыйжалуу иш алып баруусу үчүн зарыл болгон алдын-ала аныкталган социалдык талабы (ченеми);

- бакалавр – жогорку кесиптик билимдин квалификациялык деңгээли, белгилүү бир кесиптик иш жүргүзүүгө же тийиштүү багыт боюнча "магистр" академиялык даражасын алуу үчүн окуусун улантууга укук берет;

- магистр – жогорку кесиптик билимдин квалификациялык деңгээли, аспирантурага жана (же) негизги доктордук программасына (PhD / профили боюнча) кирүү укугун берүү жана кесиптик ишти жүзөгө ашыруу;

- кредит - негизги кесиптик билим берүү программасынын сыйымдуулугунун шарттуу өлчөмү;

- окутуунун натыйжалары - негизги билим берүү программасы/модулу боюнча окуунун натыйжасында ээ болгон компетенциялар;

- жалпы илимий компетенциялар - кесиптик иш-аракеттердин баарына (же көпчүлүгүнө) мүнөздүү мүнөздөмөлөр: үйрөнүү, талдоо жана синтездөө ж.б.;

- инструменталдык компетенциялар - таанып-билүү жөндөмдөрүн, идеяларды жана ой-пикирлерди түшүнүү жана колдонуу жөндөмүн камтыйт; усулдук жөндөмдөр, айлана-чөйрөнү түшүнүү жана башкаруу, убакытты уюштуруу, окуу стратегиясын түзүү, чечим кабыл алуу жана көйгөйлөрдү чечүү; технологиялык көндүмдөр, технологияларды колдонууга байланышкан көндүмдөр, компьютердик билимдер жана маалыматты башкаруу мүмкүнчүлүктөрү; тилдик жөндөмдөр, коммуникативдик компетенциялар;

- социалдык инсандык жана жалпы маданий компетенциялар - сезимдерди жана мамилелерди билдирүү жөндөмүнө, сынчыл ой жүгүртүүгө жана өзүн-өзү сынга алуу жөндөмүнө, ошондой эле социалдык өз ара аракеттенүү жана кызматташуу процесстерине байланыштуу социалдык көндүмдөр, топтордо иштөө, социалдык жана этикалык милдеттенмелерди кабыл алуу;

- кесиптик стандарт - кесиптик иш-аракеттердин белгилүү бир түрүн, анын мазмунуна жана сапатына карата талаптарды аныктаган жана кызматкердин ишинин түрүнө карабастан, кандай гана болбосун уюмдун курамында өз ордун ээлөө үчүн кызматкердин квалификациясынын сапаттык деңгээлин сүрөттөгөн фундаменталдык документ.

1.3. Кыскартуулар жана белгилөөлөр. 

       Ушул Мамлекеттик билим берүү стандартында төмөндөгү кыскартуулар колдонулат: 

       МББС - Мамлекеттик билим берүү стандарты; 

       ЖКББ - жогорку кесиптик билим берүү; 

       НББП - негизги билим берүү программасы; 

       ОМБ - окуу-методикалык бирикмелер; 

       НББП ДЦ - негизги билим берүү программасынын дисциплиналарынын цикли; 

       УК- универсалдык компетенциялар;
       ЖИК - жалпы илимий компетенциялар; 

       ИК - инструменталдык компетенциялар; 

       КК - кесиптик компетенциялар; 

       СИЖМК - социалдык-инсандык жана жалпы маданий компетенциялар. 

2. Колдонуу тармагы

       2.1. Ушул Жогорку кесиптик билим берүүнүн мамлекеттик билим берүү стандарты 750200 - Архитектуралык чөйрөнүн дизайны  бакалаврларды даярдоо багыты боюнча негизги билим берүү программаларын ишке ашыруудагы милдеттүү ченемдердин, эрежелердин жана талаптардын жыйындысын туюндурат жана  окутуу, уюштуруучулук-методикалык документтерди иштеп чыгуу Кыргыз Республикасынын аймагында бакалаврларды даярдоонун тийиштүү багыты боюнча лицензиясы бар менчигинин түрүнө жана ведомстволук таандыктыгына  карабастан бардык жогорку кесиптик билим берүү уюмдарынын(мындан ары-жождор) жогорку кесиптик билим берүүнүн негизги билим берүү программаларын өздөштүрүү сапатын баалоо үчүн негиз болуп эсептелет. 

       2.2.  Ушул ЖКББ МББСын 750200 - Архитектуралык чөйрөнүн дизайны  багыты боюнча негизги пайдалануучулар төмөнкүлөр болуп саналат: 

     - жождордун администрациясы жана илимий-педагогикалык курамы (профессордук-окутуучулук курам, илимий кызматкерлер), өздөрүнүн жождорундагы ошол багыт жана даярдоонун деңгээли боюнча илимдин, техниканын жана социалдык чөйрөнүн жетишкендиктерин эсепке алып, негизги кесиптик билим берүү программаларын иштеп чыгуу, натыйжалуу ишке киргизүү жана жаңылоо үчүн жооптуу адамдар; 

     - жождун даярдоонун ошол багытындагы негизги билим берүү программасын өздөштүрүү боюнча өзүнүн окуу ишин натыйжалуу ишке ашыруу үчүн жооптуу студенттер; 

      - тийиштүү кесиптик иш чөйрөсүндөгү адистердин жана иш берүүчүлөрдүн бирикмелери; 

      - Кыргыз Республикасынын билим берүү чөйрөсүндөгү аткаруу бийлигинин борбордук мамлекеттик органынын тапшыруусу боюнча негизги билим берүү программаларын иштеп чыгууну камсыз кылуучу окуу-методикалык бирикмелер жана кеңештер; 

      - жогорку кесиптик билим берүүнү каржылоону камсыз кылуучу аткаруу бийлигинин мамлекеттик органдары; 

      - аткаруу бийлигинин жогорку кесиптик билим берүү системасында мыйзамдардын сакталышына контролду камсыз кылуучу, жогорку кесиптик билим берүү чөйрөсүндө сапатка контролду жүзөгө ашыруучу ыйгарым укуктуу мамлекеттик органдары;
      - билим берүү программаларын жана уюмдарын аккредитациялоочу агенттиктер.
       2.3. Абитуриенттердин даярдыгынын деңгээлине талаптар.
       2.3.1. "Бакалавр" квалификациясын алуу менен жогорку кесиптик билим алууга талапкер абитуриенттин билим деңгээли - жалпы орто билим же кесиптик орто (же кесиптик жогорку) билим. 

       2.3.2. Абитуриенттин жалпы орто билими же кесиптик орто (же кесиптик жогорку) билими тууралуу мамлекеттик үлгүдөгү документи болушу керек. 

3. Даярдоонун багыттарынын жалпы мүнөздөмөсү

    3.1. Кыргыз Республикасында 750200 - Архитектуралык чөйрөнүн дизайны  даярдоо багыты менен:   

      -бакалаврларды даярдоо боюнча ЖКББ НББП;

      - магистрлерди даярдоо боюнча ЖКББ НББП ишке ашырылат. 

      Бакалаврларды даярдоо боюнча ЖКББ НББПны толугу менен өздөштүргөн жана белгиленген тартипте мамлекеттик жыйынтык аттестациясынан ийгиликтүү өткөн жождордун бүтүрүүчүлөрүнө "бакалавр" квалификациясын ыйгаруу менен жогорку билими тууралуу диплом берилет.     

        Бакалаврларды даярдоо багытынын алкагында ЖКББ НББП профилдери жож тарабынан квалификациянын (эгер болсо) тармактык/ сектордук алкактарынын негизинде аныкталат.
    3.2.   Жалпы орто билимдин базасында күндүзгү окутуу формасында бакалаврларды 750200 - Архитектуралык чөйрөнүн дизайны  даярдоо боюнча ЖКББ НББП өздөштүрүүнүн ченемдик мөөнөтү 5 жылдан кем эмес убакытты түзөт. 

       Окутуунун күндүзгү-сырткы (кечки) жана сырткы формалары боюнча, ошондой эле окутуунун ар түрдүү формалары айкалыштырылган учурларда бакалаврларды даярдоо боюнча ЖКББ НББП өздөштүрүү мөөнөттөрү жож тарабынан күндүзгү окутуу формасында белгиленген ченемдик мөөнөткө карата алты айдан бир жылга көбөйтүлөт. 

       Тийиштүү профилдеги орто кесиптик билими же жогорку кесиптик билими бар адамдарга бакалаврларды даярдоо боюнча ЖКББ НББП тездетилген программасы боюнча өздөштүрүүгө укук берилет. Тездетилген программаларды ишке ашырууда окуунун мөөнөтү студент билим берүүнүн башка программасы боюнча орто кесиптик билимди жана(же) жогорку билимди алып жаткан учурда айрым дисциплиналар (модулдар) жана (же) айрым практикалар боюнча окутуунун натыйжалары боюнча толук же жарым- жартылай кайра аттестациялоонун (кайра зачет тапшыруунун) жыйынтыгы менен аныкталат.
        Орто кесиптик билим берүүнүн профилинин жогорку кесиптик билим берүү профилине шайкештиги жож тарабынан өз алдынча аныкталат.
        Күндүзгү окутуу формасында орто кесиптик билимдин базасында бакалаврларды даярдоо боюнча ЖКББ НББП өздөштүрүү мөөнөтү тездетилген программаларды ишке ашыруунун алкагында 4 жылдан кем эмес убакытты түзөт
      Билим алуунун формасына карабастан жеке окуу планы боюнча окутууда окуунун мөөнөтүн жож өз алдынча аныктайт.
      Ден соолугунун мүмкүнчүлүгү чектелүү адамдарды жеке окуу планы боюнча окутууда жож мөөнөттүү билим алуунун тийиштүү формасы боюнча аныкталган убакытка салыштырмалуу узартууга укуктуу.
Бакалавр жана магистрлерди даярдоо багытында ЖКББ НББПнын билим берүү программасын иштеп чыгуунун башка ченемдик шарттары Кыргыз Республикасынын Министрлер Кабинети тарабынан белгиленет.

       3.3. Бакалаврларды даярдоодогу ЖКББ НББПны өздөштүрүүнүн жалпы эмгек сыйымдуулугу 300төн кем эмес кредитке барабар. 

       Күндүзгү окуу формасы боюнча окуу жылындагы ЖКББ НББПнын эмгек сыйымдуулугу 60тан кем эмес  кредитке барабар. 

       Бир окуу семестринин эмгек сыйымдуулугу 30дан кем эмес кредитке  барабар. 

       Бир кредит студенттин окуу ишинин 30 саатына эквиваленттүү (анын ичинде анын аудиториялык, өз алдынча иштери жана аттестациянын бардык түрлөрү). 

        Күндүзгү-сырттан (кечки) жана сырттан окуу формалары боюнча НББПнын, ошондой эле окутуунун ар түрдүү формалары айкалышкан учурдагы эмгек сыйымдуулугу окуу жылында 48ден кем эмес кредитти   түзөт. 

       3.4. ЖКББ НББПнын инсанды окутуу жана тарбиялоо жаатындагы даярдоонун 750200 - Архитектуралык чөйрөнүн дизайны  багыты боюнча максаттары. 

       3.4.1. ЖКББ НББПнын окутуу жаатындагы даярдоонун 750200 - Архитектуралык чөйрөнүн дизайны  багыты боюнча даярдоонун максаты болуп, архитектуралык чөйрөнүн дизайны  жаатында талап кылынган кадрларды сапаттуу кесиптик даярдоо, ошондой эле гуманитардык, социалдык, экономикалык, математикалык жана табигый билимдердин негиздерин камтыйт, бүтүрүүчүлөрдүн бакалавр деңгээлинде жогорку кесиптик профилдүү билим алуусу, тандап алган иш чөйрөсүндө ийгиликтүү
иштөөгө мүмкүнчүлүк берет, анын социалдык мобилдүүлүгүнө жана эмгек рыногундагы туруктуулугуна өбөлгө түзгөн универсалдуу жана предметке мүнөздүү компетенцияларга ээ болуусу эсептелинет.
     3.4.2. ЖКББ НББПнын инсанды тарбиялоо жаатындагы даярдоонун 750200 - Архитектуралык чөйрөнүн дизайны  багыты боюнча максаты болуп, архитектор-дизайнердин максатка умтулгандык, уюшкандык, эмгекчилдик, жоопкерчилик, мамилечилдик сыяктуу сапаттарга ээ чыгармачыл адам катары калыптанышы. Бакалавриат студенттерге жарандуулук, толеранттуулук, маданий социалдык жана эстетикалык сабаттуулук жөнүндө түшүнүк берүү эсептелинет.
        3.5. Бүтүрүүчүлөрдүн кесиптик иш чөйрөсү.

        Бүтүрүүчүлөрдүн кесиптик иш чөйрөсү 750200 - Архитектуралык чөйрөнүн дизайны  даярдоо багыты боюнча      төмөнкүлөрдү камтыйт:
· архитектуралык чөйрөнү изилдөө жана долбоорлоо, анын ичинде предметтик, мейкиндик комплекстерин түзүү, сактоо, жаңыртуу / өзгөртүү.
· долбоордук чечимдерди ишке ашырууда кардар, курулуш подрядчиктери жана башка кызыкдар тараптар менен өз ара аракеттенүүдө коммуникативдүү функцияларын аткаруу. 
· архитектуралык чөйрөнү ишмердүүлүктүн бир тармагы катары калыптандыруунун өбөлгөлөрүн, ыкмаларын, натыйжаларын жана кесепеттерин теориялык жактан түшүнүү.
· гармониялык, ыңгайлуу, эргономикалык жана коопсуз архитектуралык чөйрөнү, предметтик мейкиндиктеги чөйрөнүн кырдаалын, тутумдарын жана объектилерин комплекстүү долборлоо (долбоордук документтерди иштеп чыгуу).
· окутуу иши, архитектуралык билим берүүнүн максаттарын ишке ашыруу.
       Бүтүрүүчүлөрдүн билиминин жана жана алынган компетенцияларынын деңгээли кызматкердин квалификациясынын талаптарына ылайык келген шартта алар кесиптик иштин башка тармактарында жана(же) чөйрөлөрүндө кесиптик ишти жүзөгө ашыра алат.
        3.6. Бүтүрүүчүлөрдүн кесиптик иш объектилери.

        Бүтүрүүчүлөрдүн кесиптик ишинин багыты 750200 - Архитектуралык чөйрөнүн дизайны  боюнча объектилерден болуп төмөнкүлөр эсептелишет:  
адамдын темалык мейкиндик чөйрөсү жана анын курамдык компоненттери (архитектуралык жана инженердик курулмалары бар шаарлардын жана конуштардын мейкиндиктери, жабдуулары жана табигый толтурулган ландшафттык рекреациялык комплекстер, жабдуулары менен имараттардын жана курулмалардын ички мейкиндиги), функционалдык, техникалык жана эстетикалык талаптарга ылайык жабдылган керектүү дизайн каражаттары жана тутумдары (анын ичинде бардык типтеги мейкиндиктерге жарык берүү жана жарыктандыруу дизайны, санариптик жана графикалык дизайн объектилери, мейкиндик жана объекттик боёктор жана башка дизайн объекттери).
       3.7. Бүтүрүүчүлөрдүн кесиптик иш чөйрөсү.
       Бакалаврларды даярдоонун  750200 - Архитектуралык чөйрөнүн дизайны  багыты боюнча  бүтүрүүчүлөрдүн кесиптик иш чөйрөсү:
· долбоордук;
· илимий изилдөөчүлүк;
· көркөм эстетикалык;
· өндүрүштук-технологиялык;

· уюштуруучулук-башкаруучулук;

· окутуучулук.

        Бүтүрүүчү негизинен даярдалып жаткан кесиптик иш-аракеттердин белгилүү бир түрлөрү жогорку окуу жайы тарабынан тийиштүү кесиптик стандарттын негизинде (эгер болсо) же кызыкдар иш берүүчүлөр менен биргеликте иштелип чыккан билим берүү программасынын мазмунун аныкташы керек.
      3.8. Бүтүрүүчүлөрдүн кесиптик ишинин маселелери.
       750200 - Архитектуралык чөйрөнүн дизайны  багыты боюнча бакалавр кесиптик иштин тийиштүү тармагындагы жана кесиптик стандарттын (эгер болсо) негизинде  профилдерди даярдоонун түрлөрүнө ылайык төмөндөгү маселелерди чечиши керек:
- долбоордук иштеринде  – архитектуралык чөйрөнү жана анын компоненттерин түзүү, өзгөртүү, сактоо жана келечектүү өнүктүрүү боюнча долбоорлорду иштеп чыгуу. Социалдык маанилүү көйгөйлөрдү, долбоорлоо концепцияларын жана долбоорлорду аныктоо, түзүү жана негиздөө, долбоорлоо документтерин иштеп чыгуу, анын аткарылышына автордук текшерүү, айлана-чөйрөнүн абалына мониторинг жүргүзүү, анын андан ары туруктуу өнүгүүсүнүн векторлорун аныктоо.
- илимий изилдөөчүлүк иштеринде – архитектуралык долбоорлоо боюнча теориялык изилдөөлөрдүн негиздери (архитектуралык комплекстерди моделдөө, архитектуралык формалар, мейкиндикти пландаштыруу курамы ж.б.), долбоорлоо тапшырмаларын иштеп чыгууга катышуу, колдонмо изилдөө иштерин жүргүзүү (долбоорлоо алдындагы, долбоорлоодогу жана долбоорлоодон кийин);
- көркөм эстетикалык – пластикалык искусство жаатында дүйнөлүк маданияттын жетишкендиктерин өздөштүрүү: графика, живопись, скульптура, фотография, кино ж.б. жана аларды долборлоо жана окутуу практикасына киргизүү;
- өндүрүштук-технологиялык – архитектуралык чөйрөнү түзүүдө жаңы материалдарды, конструкцияларды, технологиялык процесстерди колдонуунун дүйнөлүк тажрыйбасын өздөштүрүү жана архитектуралык долбоорлорду жүзөгө ашырууда аларды колдоно билүү;
- уюштуруучулук-башкаруучулук – менеджменттин жана маркетингдин заманбап методдоруна ээ болуу, долбоордук иштин натыйжаларында атаандаштык жөндөмдүүлүгүн камсыз кылуу; архитектуралык иштин социалдык  жана экономикалык жактан маанилүү программаларын түзүү жана жүзөгө ашыруу, архитектуралык долбоорду укуктук жактан камсыз кылуу жана долбоорлоону иштеп чыгууларды жүзөгө ашыруу;
- окутуучулук – орто кесиптик билим берүү деңгээлинде архитектуралык чөйрөнүн дизайны боюнча топтолгон билимди жана көндүмдөрдү билим берүү программаларына колдонуу, ошондой эле архитектура, дизайн жана архитектуралык дизайн билимин коомдо жайылтуу.
4. НББПны ишке ашыруунун шарттарына карата жалпы талаптар

        4.1. Жождун НББПны ишке ашыруудагы укуктарына жана милдеттүүлүктөрүнө карата жалпы талаптар.

     4.1.1. Жождор даярдоонун багыты боюнча НББПны өз алдынча иштеп чыгышат. НББП Кыргыз Республикасынын даярдоо багыттары боюнча тийиштүү мамлекеттик билим берүү стандартынын негизинде иштелип чыгат жана жождун окумуштуулар кеңеши тарабынан бекитилет. 

     Жождор НББПны илимдин, маданияттын, экономиканын, техниканын, технологиялардын жана социалдык чөйрөнүн өнүгүүсүн эсепке алып, жождо билим берүүнүн сапатынын кепилдигин камсыз кылуу боюнча төмөндөгүлөрдө камтылган сунуш-көрсөтмөлөрдү кармануу менен 5 жылда бир жолудан кем эмес жаңылап турууга милдеттүү: 

    - бүтүрүүчүлөрдү даярдоонун сапатын камсыз кылуу боюнча стратегиялардын иштелмесинде; 

    - билим берүү программаларын мезгил-мезгили менен рецензиялоонун мониторингинде; 

    - так макулдашылган критерийлердин негизинде студенттердин билимдеринин жана билгичтиктеринин, бүтүрүүчүлөрдүн компетенцияларынын деңгээлин баалоонун объективдүү өтүү тартиптеринин иштелмелеринде; 

    - окутуучулук курамдын сапатын жана компетенттүүлүгүн камсыз кылууда; 

    - бардык ишке ашырылуучу билим берүү программаларын жетиштүү ресурстар менен камсыз кылууда, аларды колдонуунун натыйжалуулугун көзөмөлүндө, мунун ичинде окуп жаткандарды сурап билүү жолу менен; 

    - өзүнүн ишин (стратегиясын) баалоо жана башка билим берүү мекемелери менен катар коюп салыштыруу үчүн макулдашылган критерийлер боюнча өзүн өзү изилдөөнү үзгүлтүксүз жүргүзүүдө; 

    - коомчулукту өзүнүн изилдөөлөрүнүн жыйынтыктары, пландары, жаңылоолору тууралуу маалымдоодо. 

       4.1.2. Студенттерди жана бүтүрүүчүлөрдү даярдоонун сапатын баалоо алардын учурдагы, орто аралык жана жыйынтыктоочу мамлекеттик аттестациясын камтышы керек. Баалоочу каражаттардын базасы жож тарабынан иштелип чыгат жана бекитилет. 
       Студенттерди жана бүтүрүүчүлөрдү аттестациялоого, бүтүрүүчү квалификациялык  иштердин мазмунуна, көлөмүнө жана түзүмүнө коюлуучу талаптар жождун бүтүрүүчүлөрүнүн жыйынтыктоочу мамлекеттик аттестациялоо жөнүндө жобону эске алуу менен аныкталат. 

      4.1.3. НББПны иштеп чыгууда жожду бүтүрүүчүлөрдүн социалдык-инсандык компетенцияларын (мисалы, социалдык өз ара аракеттенүү компетенцияларын, өзүн өзү уюштурууну жана системалык-ишмердик мүнөздөгү өз алдынча башкарууну) түзүү мүмкүнчүлүктөрү аныкталуусу керек. Жож жождун социалдык-маданий чөйрөсүн түзүп калыптандырууга, инсандын ар тараптуу өнүгүүсү үчүн зарыл шарттарды түзүүгө милдеттүү. 

  Жож окуу процессинин социалдык-тарбиялык компонентин студенттик өз алдынча башкарууну өнүктүрүүнү, студенттердин коомдук уюмдардын ишине катышуусун, спорттук жана чыгармачылык клубдарды, илимий студенттик коомдорду кошуп, өнүктүрүүгө көмөктөш болууга милдеттүү. 

      4.1.4. Жогорку окуу жайынын НББПсы студенттин тандоосу боюнча дисциплинаны түзүүсү керек. Студенттин каалоосу боюнча дисциплиналарды түзүүнүн тартибин жождун окумуштуулар кеңеши аныктайт. 

    4.1.5. Жож студенттердин өзүнүн окуу программасын түзүүгө катышуусунун реалдуу мүмкүнчүлүгүн камсыз кылууга милдеттүү. 

    4.1.6. Жож НББПны түзүүдө студенттерди алардын укуктары жана милдеттүүлүктөрү менен тааныштырууга, студенттер тандап алган дисциплиналар алар үчүн милдеттүү болуп эсептелинерин, ал эми алардын суммалык эмгек сыйымдуулугу окуу планында каралгандан кем болбошу керектигин түшүндүрүүгө милдеттүү. 
       4.2. Студенттин НББПны ишке ашыруудагы укуктарына жана милдеттүүлүктөрүнө карата жалпы талаптар.

       4.2.1. Студенттер студенттин тандоосу боюнча окуу дисциплиналарын өздөштүрүүгө бөлүнгөн окуу убактысынын көлөмүнүн чектеринде НББПда алдын ала каралган конкреттүү дисциплинаны тандап алууга укуктуу. 

       4.2.2. Студент өзүнүн жекече билим берүү траекториясын түзүүдө дисциплинаны тандоо боюнча жождо консультация алуу жана алардын даярдоонун (адистештирүүнүн) болочок профилине таасир этүү укугуна ээ. 

       4.2.3. НББПны өздөштүрүүдө натыйжалуулукка жетишүү максатында СИЖМКны өнүктүрүү бөлүгүндө студенттер студенттик өз алдынча башкарууну өнүктүрүүгө, коомдук уюмдардын, спорттук жана чыгармачылык клубдардын, илимий студенттик коомдордун ишине катышууга милдеттүү. 

       4.2.4. Студенттер жождун НББПсында алдын ала каралган бардык тапшырмаларды аныкталып белгиленген мөөнөттөрдө аткарууга милдеттүү. 

       4.3. Студенттин окуу жүгүнүн максималдуу көлөмү анын аудиториялык жана аудиториядан тышкары (өз алдынча) окуу ишинин бардык түрлөрүн камтуу менен, жумасына 45 саат болуп белгиленет. 

        Жумасына аудиториялык сабактардын күндүзгү окуу формасындагы көлөмү ЖКББнын деңгээлин жана даярдоонун багытынын спецификасын эсепке алуу менен мамлекеттик билим берүү стандартына ылайык аныкталат жана ар бир окуу дисциплинасын үйрөнүүгө бөлүнгөн жалпы көлөмдөн 35 тен кем эмес пайызды түзөт.
       Окуу сабагы боюнча өз алдынча иштөөгө бөлүнүүчү сааттарга ошол дисциплина (модуль) боюнча экзаменге даярданууга каралган убакыт кирет.
      4.4. Күндүзгү-сырттан (кечки) окуу формасында аудитордук сабактардын көлөмү жумасына 16 сааттан аз болбошу керек. 

      4.5. Сырттан окуу формасында окутуучу менен сабак окуу мүмкүнчүлүгү студентке жылына 160 сааттан аз эмес көлөмдө камсыз кылынуусу керек. 

      4.6. Окуу жылындагы каникулдук убакыттын жалпы көлөмү 7-10 жуманы түзүүсү керек, мунун ичинде кыш мезгилинде 2 жумадан кем эмес. 

5. Бакалаврларды даярдоонун НББПсынын талаптары

        5.1. Бакалаврды даярдоонун НББПсын өздөштүрүүнүн натыйжаларына коюлуучу талаптар. 

        Даярдоонун 750200 - Архитектуралык чөйрөнүн дизайны  багыты боюнча бүтүрүүчү  НББПнын максаттарына жана ушул ЖКББнын мамлекеттик билим берүү стандартынын 3.4. жана 3.8-пункттарында көрсөтүлгөн кесиптик иштин милдеттерине ылайык төмөндөгү компетенцияларга ээ болушу керек: 
                   а) универсалдык: 
          - жалпы илимий (ЖИК): 

· курчап турган дүйнө жөнүндө илимий билимдердин системалар бүтүмдүгүнө ээ, жашоо, маданият баалуулуктарына багытталууга жөндөмдүү, ж.о.э профессионалдык чөйрөдөгү илим, техника, технологиядагы жаңы социалдык-экономикалык жана маданий кубулуштардын таасирлерин баалоого жана талдоого жөндөмдүү (ЖИК-1);
      - инструменталдык (ИК):

· маалыматты түшүнүү, кортундулоо жана анализдөөгө, максатты жолго коюуга жана аны ишке ашыруунун жолдорун тандоого, мамлекеттик жана официалдуу тилдерде өзүнүн сүйлөгөн сөзүн ооз эки жана жазуу жузүндө логикалык жактан туура, аргументтүү түзүүгө жана социалдык маектешүү деңгээлинде чет тилдердин бирин билүү ошондой эле ишмердик мамилени: эл алдында чыгып сүйлөөнү, сүйлөшүүлөрдү, жыйналыштарды, электрондук коммуникацияларды ишке ашырууга жөндөмдүү (ИК-1);
· маалыматтарды кабыл алуунун, сактоонун, жана кайрадан иштеп чыгуунун негизги ыкмаларын, жолдорун жана каражаттарын, маалыматты башкаруу каражаты катары, глобалдуу компьютердик түйүндөрдө жана корпоративдик маалыматтык системаларда колдоно билет (ИК-2);
·   социалдык- инсандык жана жалпы маданий (СЖМ):
· коомдогу кабыл алынган моралдык жана укуктук нормалардын негизинде, социалдык өз ара аракеттенишүүгө жөндөмдүү, адамдарга сый мамиле көргөзөт, бөтөн маданиятка толеранттуу болуу, өнөктөштүк мамилелерди колдоого даяр болуу (СЖМ-1);
         б) кесиптик 
-  долбоордук:
- жашоо чөйрөдө адамдын абалын эмоционалдык жана көркөм баалоого жөндөмдүү жана анын көркөм функционалдык мүнөздөмөлөрүн өркүндөтүүгө умтулат (КК-1);
- курчап турган чөйрөнү адамдын жашоосунун предмети (дизайн), мейкиндик (архитектура), жаратылыш (экология) жана көркөм (визуалдык маданият) компоненттеринин жана кырдаалдарынын синтези катары түзүүгө жөндөмдүү (КК-2);
- функционалдык, эстетикалык, конструктивдүү, техникалык, экономикалык жана башка фундаменталдык талаптарга, стандарттарга жана мыйзамдарга ылайык архитектуралык жана дизайндык долбоорлордун бардык этаптарында: долбоорлоо программасынын критерийлерине ылайык, долбоордун долбоорунан баштап, толук иштеп чыгууга жана толук иштелип чыккан долбоорду баалоого жөндөмдүү. (КК-3);
- ар кандай объектилерди жана факторлорду өз ара айкалыштырууга, долбоордук чечимдерди иштеп чыгууда билимдин жана көндүмдөрдүн ар кандай формаларын интеграциялоого, дисциплиналар аралык максаттарды координациялоого, чыгармачылык менен ойлонууга, инновациялык чечимдерди демилгелөөгө жана долбоорлоо процессинде лидердин ролун аткарууга жөндөмдүү (КК-4);
- долбоорлорду иштеп чыгууда ылайыктуу жана коштоочу сабактар ​​боюнча билимди колдоно алууга, курулуш технологияларын, материалдарды, структураларды, жашоону камсыздоо тутумдарын жана маалыматтык компьютердик каражаттарды колдонууда инновациялык жана техникалык жактан сабаттуу иш алып барууга жөндөмдүү (КК-5);
-  илимий изилдөөчүлүк:
- маалымат чогултууга, көйгөйлөрдү аныктоого, долбоорго чейинки жана долбоорлоо процесстеринин бардык этаптарында, долбоорду жүзөгө ашыргандан кийин жасалган ишти сын көз менен баалоого жөндөмдүү (КК-6);
- долбоорго чейинки изилдөөлөрдү жүргүзүүгө, анын ичинде айлана-чөйрөнү, имаратты, имараттардын комплексин же жасалма жашоо чөйрөсүнүн фрагментерин баалоого, ошондой эле белгилүү бир кардарлар жана колдонуучулар үчүн объектик мейкиндик комплекстеринин тапшырмаларын жана долбоорлоо куралдарын аныктоого менен долбоорлоо концепцияларын иштеп чыгууга жөндөмдүү (КК-7);
-  көркөм эстетикалык:
- долбоорлорду иштеп чыгууда мейкиндик фантазиясын, өнүккөн көркөм табитин, моделдөө жана жасалма жашоо чөйрөсүн шайкеш келтирүү ыкмаларын көрсөтө алууга, долбоорлорду иштеп чыгууда визуалдык маданияттын жетишкендиктерин колдонууга жөндөмдүү (КК-8);
- архитектуралык жана тарыхый мурастарга, маданий салттарга урмат сый жана кылдаттык менен мамиле жасай алууга, социалдык жана маданий айырмачылыктарга түшүнүү менен кабыл алууга жөндөмдүү (КК-9);
-  өндүрүштук-технологиялык:
- долбоордук чечимдерде предметтик-мейкиндик чөйрөсүн түзүүдө жаңы структураларды, технологиялык процесстерди колдонуунун заманбап инновациялык практикасын колдоно алууга жөндөмдүү (КК-10);
-  уюштуруучулук-башкаруучулук:
- профессионалдык, ишкердик, каржылык жана мыйзамдык жагдайларды коомдун, кардарлардын жана колдонуучулардын кызыкчылыктарын билүү менен ар кандай уюштуруу формаларында кесиптик кызматтарды көрсөтө алууга, долбоорлоо процессин уюштурууга жөндөмдүү (КК-11);
- кесиптик эмгекти бөлүштүрүүнү эске алуу менен долбоорлоо процессине ылайык кесиптер боюнча адистердин өз ара аракеттенүүсүн координациялоого жана долбоорлонгон объектилердин курулушуна эксперттик көзөмөл жүргүзүүгө жөндөмдүү (КК-12);
-  окутуучулук:
-топтолгон билимди жана көндүмдөрдү билим берүү программаларына жумшоого, орто кесиптик билим берүү деңгээлинде архитектуралык чөйрөнүн дизайны боюнча сабактарды өткөрүүгө, ошондой эле архитектура, дизайн жана архитектуралык дизайн билимин коомдо жайылтууга жөндөмдүү (КК-13).
        Компетенциялардын тизмеги улуттук квалификациянын алкагынын, квалификациянын жана кесиптик стандарттын (эгер болсо) тармактык/ сектордук алкактарынын негизинде аныкталат.
      5.2. Бакалаврларды даярдоонун НББПнын түзүмүнө талаптар.

        750200 - Архитектуралык чөйрөнүн дизайны  багыты боюнча НББПнын бакалаврларын даярдоонун түзүмүнө төмөнкү блоктор кирет: 

Блок 1 " Дисциплиналар (модулдар)"

1.1. Гуманитардык, социалдык жана экономикалык цикл. 
1.2. Математикалык жана табигый илимдердин цикли 

1.3. Кесиптик цикл.

Блок 2 "Практика"

Блок 3 " Мамлекеттик жыйынтыктоочу аттестация".

КР БжИМ тарабынан сунушталган жана КР Министирлер Кабинети  бекиткен НББПнын бакалаврларын даярдоонун түзүмү 1-таблицада келтирилген.

1-таблица

КР ББжИМ тарабынан сунушталган жана КР Министрлер Кабинети бекиткен НББПнын түзүмү

	Бакалаврларды даярдоодогу НББПнын түзүмү
	Бакалаврларды даярдоодогу  НББПнын жана анын блокторунун кредиттердеги көлөмү

	Блок 1
	I.  Гуманитардык, социалдык жана экономикалык цикл

II.  Математикалык жана табигый илимдердин цикли

III.  Кесиптик цикл
	185-260

	Блок 2
	Практика
	25-30

	Блок 3
	Мамлекеттик жыйынтыктоочу аттестация
	10-25

	Бакалаврларды даярдоо үчүн ЖКББ НББПнын көлөмү
	300


Жож мамлекеттик билим берүү стандартынын талаптарына ылайык бакалаврларды даярдоо үчүн НББПны иштеп чыгат жана улуттук квалификациянын алкактарына ылайык окуу натыйжаларына жетишүү үчүн жооп берет.

Дисциплиналардын (модупдардын) топтомун жана алардын бакалаврды даярдоодоry НББпнын ар бир блоryна тиешелүү эмгек сыйымдуyлуryн жож улуттyк квалификациянын алкактарьшда каралган окутуунун натыйжаларынын жыйындысы түрүндо анын оздоштүрүүнүн талаптарын эске алуу менен ушул блок үчүн белгиленген көлөмдө өз алдынча аныктайт.

5.2.1. Бакалаврларды даярдоо НББП төмөнкүлөрдү ишке ашырууну камсыздашы керек: 

-гуманитардык, социалдык жана экономикалык циклдин милдеттүү дисциплиналарын, алардын тизмеги эмгек сыйымдуулугу Кыргыз Республикасынын билим берүү жана илим жаатындагы ыйгарым укуктуу мамлекеттик орган тарабынан аныкталат. Аталган дисциплиналардын мазмуну жана ишке ашыруу тартиби бакалаврды даярдоонун тиешелүү багыты боюнча ЖКББ мамлекеттик билим берүү стандарты менен белгиленет;

- кеминде 360 саат көлөмүндө дене тарбия жана спорт боюнча дисциплиналарды, алар өздөштүрүү үчүн милдеттүү болуп саналат, бирок кредиттерге которулбайт жана бакалаврды даярдоодогу НББПнын  көлөмүнө киргизилбейт.

5.2.2. "Практика" 2 блогу окуу практикасын (таанышуучу, технологиялык, илимий-изилдөө иштери) жана өндүрүштүк практикасын (долбоордук, педагогикалык, илимий-изилдөө иштери) камтыйт.

Жож бир же бир нече типтеги практиканы тандоого укуктуу, ошондой эле белгиленген кредиттердин чегинде кошумча типтеги практикaны белгилей алат.

5.2.3. "Мамлекеттик аттестация" 3 блогу 
мамлекеттик экзаменди тапшырууга даярдыкты жана тапшырууну, бүтүрүүчү квалификациялык ишти аткарууну жана аны жактоону (эгерде жож бүтүрүүчү квалификациялык ишти жыйынтыктоочу мамлекеттик аттестациянын курамына киргизген болсо) камтыйт.

5.2.4. Бакалаврларды даярдоодогу НББП алкагында милдеттүү жана элективдүү бөлүк болот.

Бакалаврларды даярдоодогу НББПнын милдеттүү бөлүгүнө улуттук квалификациянын алкактарынын деңгээлдерин эске алуу менен жалпы илимий, универсалдуу, социалдык инсандык жана жалпы маданий жана кесиптик компетенциялардын калыптанышын камсыз кылуучу дисциплиналар жана практикалар кирет.

Мамлекеттик аттестациянын көлөмүн эске албаганда, милдеттүү бөлүктүн көлөмү бакалаврды даярдоодогу НББПнын жалпы көлөмүнөн 50 пайыздан ашпоого тийиш.

Бакалаврды даярдоодогу НББПнын элективдүү  бөлүгүндө студенттер тиешелүү багыт боюнча дисциплиналарды тандай алышат, ошондой эле башка багыттагы бакалаврларды даярдоодогу НББПнын дисциплиналарын тандоого жол берилет.

5.2.5. Жож ден соолугунун  мүмкүнчүлүгү чектелүү адамдарга (алардын арызы боюнча) ден соолугунун абалы боюнча окууга каршы көрсөтмөлөр каралган НББПдан тышкары, бакалаврды даярдоодогу НББП боюнча окууга мүмкүнчүлүк берүүгө тийиш, анда алардын психофизикалык өнүгүүсүнүн өзгөчөлүгү, жеке мүмкүнчүлүктөрү эске алынат жана зарыл болгон учурда аталган адамдардын өнүгүүсүн бузулушун түзөтүүнү жана социалдык көнүгүүсүн камсыз кылат.
5.3. Бакалаврларды даярдоонун НББПсын ишке ашыруунун шарттарына карата талаптар.

5.3.1. Окуу процессин кадрлар менен камсыз кылуу.


Бакалавриаттын НББПсын ишке ашыруу, окутулуп жаткан дисциплинанын профилине ылайык келүүчү базалык билими бар жана илимий жана (же) илимий-методикалык иш менен системалуу алектенген педагогикалык кадрлар менен камсыз кылынышы керек.

Атайын дисциплиналардын окутуучуларынын, илимдин кандидаты(PhD), доктордун(DSc, DHab)  окумуштуулук даражасы жана (же) тийиштүү кесиптик чөйрөдө иш тажрыйбасы болушу керек.

Илимдин кандидаты(PhD)  же доктору(DSc, DHab) деген окумуштуулук даражасы бар окутуучулар  берген сабактардын, окуган лекциялардын үлүшү жалпы сабактардын санынан 40 пайызын түзүшү керек.
Окутуучуларга илимий даражасы же илимий наамы бар,  илимий даражасы жок инсандар теңелет, алардын ичинде мамлекеттик ардактуу наамдары, эл аралык конкурстардын лауреаттары, тиешелүү кесиптик чөйрөдөгү мамлекеттик сыйлыктардын лауреаттары, профессорлор, толук жана ардактуу мүчөлөрү, Эл аралык архитектура жана курулуш илимдеринин академиясынын мүчө-корреспонденттери жана кеңешчилери.
5.3.2. Окуу процессин окуу-методикалык жана маалыматтык камсыз кылуу. 

Бакалаврларды даярдоонун НББПсын ишке ашыруу ар бир студенттин маалыматтар базасына жана негизги билим берүү программасынын дисциплиналарынын толук тизмеги боюнча түзүлгөн китепканалык фонддорго жетишиши аркылуу камсыз кылынуусу керек. Жождун билим берүү программасы лабораториялык практикумдарды жана практикалык сабактарды (түзүлүүчү компетенцияларды эсепке алуу менен аныкталат) камтуусу зарыл.
НББПнын баардык окуу модулдары боюнча окуу-методикалык документери менен жана материалдары менен Негизги билим берүү программманы камсыз кылуу керек. Интернет жана ЖОЖдун жердик тармагында ар бир дисциплинанын (курстун, модулдун) мазмунун көрсөтүү керек.
Өз алдынча даярдануу убагында окуучулар электрондук окутуучу платформаларга жана Интернет тармагына кирүүгө мүмкүн болушу керек. 
Китепкана фонду акыркы 10 жылда жарыяланган бардык циклдердин базалык бөлүгүнүн дисциплиналары боюнча (гуманитардык, социалдык жана экономикалык циклдин базалык бөлүгүнүн сабактары үчүн - акыркы 5 жыл ичинде) негизги окуу адабияттарынын басма же электрондук басылмалары менен жабдылышы керек.
Кошумча адабияттын фонду окуу адабияттан тышкары расмий справка-библиографикалык жана периодикалык басылышы кошулуу керек, эсептегенде 1 экземпляр - 100 окуучуларга же электрондук базаларга кирүүгө мүмкүн болуу керек. 
Ар бир окуучуга китепканалык фонддун комплектерге, электрондук түрүндөгү чет өлкөлүк периодикалык басылыштарга камсыз болушу керек:

	СНГ
	Чет өлкөлүк журналдардын аталышы.

	Архитектура, строительство, дизайн-  HYPERLINK ""  
	Le Journal de la Maison- HYPERLINK "" 

	Ландшафная архитектура. Дизайн-  HYPERLINK ""  /
	 Domus - http://www.domusweb.ru/

	Проект Россия-http://www.propus.ru
	Architectural digest - http://www.architecturaldigest.com/

	Высотные здания-  

 http://www.tallbuldings.ru 
	International Union of Architects (UIA)-

 http://www.uia-architects.org/texte/england/  

	Обустройство и ремонт-http://.oir.kg/Raznoe.html/ 
	


Билим алуучулар үчүн ата мекендик жана чет өлкөлүк жождор, ишканалар жана уюмдар менен маалымат алмашуу мүмкүнчүлүгү камсыздалышы керек, заманбап кесипкөй маалыматтар базасына,маалыматтык сурама жана издөө тутумдарына, архитектура жана искусство боюнча түйүндөргү жетүү мүмкүнчүлугү камсыз болушу керек.

	СНГ боюнча түйүндөр:

	Чет өлкөлүк түйүндөр:

	- PAACH -  http://www.raasn.ru/                                                      
	- European Association for Architectural Education (EAAE) - http://www.eaae.be/eaae2/index.php

	- СА  РФ – http://www.uar.ru/
	- Architecture Internet Resurces – http://www.library.unlv.edu/arch/rsrce/webresources/

	- УМО по образованию в области архитектуры –

http://www.umo-architectura.narod.ru/
	- Arthistory.net - http://www.arthistory/net/

	- Сайт  «Архитектура России» (российский  архитек турный портал) - http://archi.ru
	- Arthinect - http://www.archinect/com/index.php

	- Российский общеобразовательный портал. Коллекция: мировая   художественная культура. http://artclassic.edu.ru
	- ArchINFORM: International  Architecture Data- base - http://eng.archinform.net/index.htm?scrwdt=1280

	- Рейтинг mail.ru: Архитектура - http://top.mail.ru/Rating/
	- Association of Collegiate Schools of Architecture (ACSA) – https://www.acsa-arch.org/home.aspx

	- Международная ассоциация союза архитекторов (МАСА) - http://maca.ru/
	- American Institute of Architects (AIA) - http://www.aia.org/

	- Союз архитекторов Кыргызстана - http://www.spr.kg/bishkek-i-bishkekskiy-gorodskoy-okrug/soyuz-arhitektorov-kr.html
	- Roval Institute of British Architects (RIBA) - http://www.architecture.com/


5.3.3. Окуу процессин материалдык- техникалык жактан камсыз кылуу. 

Архитектуралык чөйрөнүн дизайны  бакалаврларды даярдоонун негизги билим берүү программасын ишке ашыруучу ЖОЖдун лабораториялык, сабактык жана сабактар аралык даярдоону, студенттердин ЖОЖдун окуу планында алдын ала каралган жана да аракеттеги санитардык өрткө каршы эрежелер менен нормаларга ылайык келүүчү практикалык жана илимий - изилдөөчүлүк иштеринин бардык түрлөрүн жүргүзүүнү камсыз кылуучу материалдык - техникалык базасы болуш керек. 

Бакалаврдык программаны ишке ашыруудагы минималдык керектелүүчү материалдык-техникалык камсыздоого атайын жабдалган окуу бөлүмдөрдүн тизмесине кошулат:

- лекциялар жана практикалык сабактар ​​үчүн аудиториялар;
- курулуш материалдары лабораториялары;
- архитектура жана курулуш физикасынын лабораториялары;
- долборлоо устаканалары жана кабинеттери;
- компьютердик класстар;
- макет жасоо үчүн атайын кабинеттер жана устаканалар;
- усулдук бөлмөлөр;
- көркөм-графикалык, пластикалык жана сүрөт сабактары үчүн залдар, эс алуу жана студиялар;
- усулдук бөлмөлөр;
- көргөзмө залдары.

Практикага багытталган окутуунун талаптарына ылайык, ар кандай деңгээлдеги кызыкдар тараптар (жергиликтүү, борбордук, республикалык) менен иштөө үчүн  конференция бөлмөсүн түзүү талап кылынат.

         5.3.4. Бүтүрүүчүлөрдү даярдоонун сапатын баалоо. 
Жогорку окуу жайы бакалаврды даярдоонун сапатына кепилдигин камсыз кылууга милдеттүү. 

Бакалаврларды даярдоонун НББПсын ишке ашыруунун сапатын баалоо студенттердин жетишүүсүн күнүмдүк текшерүүнү, ортолук аттестациялоону жана бүтүрүүчүлөрдү мамлекеттик аттестациялоону камтышы зарыл.  

Күнүмдүк текшерүүнүн жана ар бир сабак боюнча студенттин ортолук аттестациясынын атайын формалары жана жол жоболору университет тарабынан өз алдынча иштелип чыгат жана окуунун биринчи айында студенттерге билдирилет.

Студенттердин өздүк жетишкендиктеринин бакалаврларды даярдоонун тийиштүү НББПсынын денгээлдүү талаптарына ылайыктуулугун аттестациялоо үчүн (жетишүүсүн күнүмдүк текшерүү жана ортолук аттестациялоо) типтүү тапшырмаларды, текшерүү иштерин, тесттерди жана алардын билиминин, тажрыйбасынын жана ээ болгон компетенцияларынын денгээлин текшерүүчү тесттерди жана ыкмаларды камтыган баалоо фондуларынын каражаттары түзүлөт. Баалоо фондуларынын каражаттары жож тарабынан иштелип чыгат жана бекитилет.  

ЖОЖ келечектеги кесиптик ишмердүүлүгүнүн шарттарына студенттердин жетишкендиктерин жана орто аралык аттестациялоо программаларын максималдуу жакындаштыруу үчүн шарттарды түзүшү керек, ал үчүн белгилүү бир дисциплинанын мугалимдеринен тышкары, жумуш берүүчүлөр, тиешелүү дисциплиналарды окуган мугалимдер ж.б. тышкы эксперттер катары активдүү катышуусу керек. 

Студенттерге окуу процессинин мазмунун, уюштурулушун жана сапатын, ошондой эле жекече мугалимдердин ишин баалоо мүмкүнчүлүгү берилиши керек.
Жыйынтыктоочу мамлекеттик аттестация мамлекеттик экзамендерди тапшырууга жана тапшырууга даярданууну, жыйынтыктоочу квалификациялык ишти аткарууну жана коргоону камтыйт (эгерде университетте акыркы квалификациялык ишти жыйынтыктоочу мамлекеттик аттестацияга киргизсе).

Эгерде университет акыркы квалификациялык ишти жыйынтыктоочу мамлекеттик аттестацияга киргизсе, анда университеттин ЖОЖдорунун профилин НББПсын эске алуу менен бакалаврдын бүтүрүүчүлүк квалификациялык ишинин мазмунуна, көлөмүнө жана түзүмүнө карата талаптар, Кыргыз Республикасынын жогорку окуу жайларынын бүтүрүүчүлөрүн акыркы мамлекеттик аттестациялоо жөнүндө ушул жобонун негизинде, ошондой эле бул МББС ЖКББ, бакалавр даражасынын негизги билим берүү программасын өздөштүрүүнүн натыйжаларына коюлган талаптарга ылайык келет.
750200 - Архитектуралык чөйрөнүн дизайны багыты боюнча стандарт  Н.Исанов атындагы Кыргыз мамлекеттик курулуш, транспорт жана архитектура университети (КМКТАУ) ЖОЖдун базасында  курулуш жана архитектура  аймагы боюнча Окуу-методикалык бирикмеси тарабынан иштелип чыккан.

